Patriarh KİRİLIN 

Paskellä kutlaması

arhiereylerä, popazlara, diakonnara, monahlara hem

Doorusaltanatlı Rus Klisesinin hepsi inannı evlatlarına

Saabidä sevgili olan Ayozlu başpopazlar, hatırlı popazlar hem diakonnar, Allahı sevän monahlar hem monahinelär, sevgili kardaşlar hem kızkardaşlar!
Beklenän hem ayoz bu gün, açan görünän hem görünmäz dünnä (bak Paskellä kanonunu) ömür Saabisini hem ölümü Enseyeni saltanatlêêr, bütün ürektän hepsinizi selemneerim paskellä seleminnän:
HRİSTOS DİRİLDİ!

Yıldan yıla işidiler Hristosun Dirilmesi için haber, o çaarêr bizi şükür edelim Allahımıza hem Kurtarıcımıza, Angısı ölümü ölümnän bastı hem gelecek daymalı ömürä bizi kauşturdu.
Kutlayarak bu yortuların yortusunu hem sevinmeklerin sevinmeliini, biz özel bir can daygusunnan anêrız dünnenin Kurtarıcısının kurtuluşlu zaametlerini, Onun stavrozda zeetlerini hem ayoz Dirilmesini. Paskellä – diildir gözäl bir legenda, diildir teoretik din bilimi hem diildir evellär taa kurulan bir adet. Paskellä – hristiannıın özü hem temeli. O Allahın bizä baaşladıı ensemesi.

Apostolların vakıdından bu günä kadar Klisä nasaat eder Hristosun Dirilmesi için nicä insannıın istoriyasında büük şaşılacek iş için. O annadêr bu şaşılacek iş için diil sade nicä Evangeliya oluşu için, ama – ne en önemni – nicä bir baş oluş için onnara, kim kabletti dirilmäk haberini. Bu yortu bizä herbirimizä deyni çok yakın, zerä Hristosun Dirilmesi, Saabinin düşmüş dünneyi kaldırması – en büük sevgi, angısını var nasıl duysun insan. Nekadar da zor olsa yaşamamız, nesoy da yaşamak zorlukları bizä engel etsä, nesoy da fenalık görsäk insandan hem dolay dünnedän, – hepsi bunnar bişey diildir o can sevinmeliinin yanında, Allahıın bizä verdii daymalı kurtulmak umudunun yanında.
Apostol Pavlinin sözünä görä, Hristosu ölülerdän dirildän bizim dä ölümnü güüdelerіnіzi dirildecek bizdä yaşayan Kendі Duhunnan (bak Rim. 8:11).
Hristosun Dirilmesinin aydın günündä milionnan inancıların cannarı dolu şükürlüklän Yaradıcımıza, da bizim erdeki yaşamamızın dolêr haliz dooru maanaylan. Paskellä yortusu – ömürün sevinmelii, ölümü ensemäk sevinmelii, angısı getirer sevgi, selemet hem canda diişiklik.

Her kerä kutlayarak Paskelleyi, biz enidän açêrız yaşamamızın eni dönemini, zerä Dirilän Saabi enileer insan oluşluunu, kuvetleer denemektä, baaşlêêr kuvet, iilik yapmaa deyni.
Dirilmäk için haber, angısı diiştirdi bütün dünnenin istoriyasını, çaarêr bizi,  ki canımız diişilsin hem duhumuz enilensin, ne pek lääzımnı büünkü cümneyä. O getirer hepsinin aklına, neredä hristiannıın kökü, hem söleer gelecek daymalı Padişahlık için, neredä “Allah  hepsindä hepsi olacek” (1 Kor. 15: 28).
Paskellä yortusunun aydın günnerindä biz lääzım paylaşalım bu sevinmelii senselemizlän hem yakındakılarımızlan, gösterelim işlerimizlän sevgimizi hem hayırımızı. Bu ayoz adet üzlän asir korunêr, onu tamannayarak, biz tanıklık ederiz, ani biz Hristosun insannarıyız, tanıklık ederiz, ani hakına dirildi Saabi.
Şindi da, ilerki gibi, Doorusaltanatlı Rus Klisesi çalışmaklan tamannêêr kendi kurtarıcı misiyasını, durmaksız nasaat eder Allahın dooruluunu, üüreder, ani evangeliya sımarlamalarının önemi hiç geçmäz, çaarêr uslulaa hem annaşmaya, izmet eder, ki birlik olsun o halklar, angıları yaşêr Moskva Patriarhatının güttüü topraklarda. 

Büün bizim özel duamız – Rusiyanın hem Ukrainanın haklkarı için, ki kanda hem inanda kardaş-kızkardaş olan insannarın fikirlerindä hem üreklerindä olsun usluluk, ki kopmuş baalantılar hem lääzımni işbirlii enilensin.

Hristiannık, nasaat ederäk Allahın fikirdän üüsek olan sevgisini (bak Ef. 3:19), birleştirer insannarı, aşarak millet, kultura hem devlet sınırlarını, zerä Hristosun aydınnıı hepsini aydınnadêr (bak İn. 1: 9).

Dirilän Saabi baaşlasın hepsimizä canımıza faydaylan ötää dooru gidelim erdeki yolumuzdan, tutarak aklımızda, ani bizdä var büük hristiannık sorumnuluu, ani biz lääzım kendimizdä hem yakındakılarımızda kaavileştirelim inanı, candan sevgiyi hem sarsılmaz umudu. Ko bu yortunun sevinmelii kuvetlesin bizi iilik yapmaa, versin bizä girginnik hem kuvet, ki bu dünnä denizindeki boranda biz uslu hem çetin duralım, denemeklerä hem aldanmaklara verilmeyelim, ayoz Radonejli Serginin sözünä görä, aykırlayalım bu dünnenin kavgalıını. 

Ko bizimnän olsun Hristosun ömür verän mezardan şılayan saltanatı hem ko Onun aydınnıı aydınnatsın bizim üreklerimizi, angıları baaşlayacek onu hem yakın olannara, hem uzak olannara, hepsinä, kimä lääzım bizim yardımımız.

Hepsinizi kutlêêrım bu büük yortuylan – Ayoz Paskelläylän, dua ederim hepsinä cömertli can bereketi, saalık hem Hristosun ardına gidän yolda Allahın yardımını. Amin.

